 Հ Ա Մ Ա Ձ Ա Յ Ն Ա Գ Ի Ր
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ՉԻՆԱՍՏԱՆԻ   ԺՈՂՈՎՐԴԱԿԱՆ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋԵՎ

ՀԱՅԱՍՏԱՆՈՒՄ ԱՐԵՎՄՏՅԱՆ ԵՎ ՉԻՆԱԿԱՆ ԲԺՇԿՈՒԹՅՈՒՆՆԵՐՈՒՄ ՕԳՏԱԳՈՐԾՎՈՂ ՏԵԽՆՈԼՈԳԻԱՆԵՐԻ ԻՆՏԵԳՐՎԱԾ ԿԻՐԱՌՄԱՆ ՈՒՍՈՒՄՆԱԲԺՇԿԱԿԱՆ, ԳԻՏԱՀԵՏԱԶՈՏԱԿԱՆ ՏԱՐԱԾԱՇՐՋԱՆԱՅԻՆ ԿԵՆՏՐՈՆ ՀԻՄՆԵԼՈՒ ՄԱՍԻՆ

Հայաստանի Հանրապետության կառավարությունը և Չինաստանի Ժողովրդական Հանրապետության կառավարությունը, այսուհետ` «Կողմեր»,
Հաշվի առնելով 1992 թվականի հուլիսի 4-ին Պեկինում ստորագրված «Հայաստանի Հանրապետության կառավարության և Չինաստանի Ժողովրդական Հանրապետության կառավարության միջև մշակույթի, կրթության, առողջապահության, սպորտի և զբոսաշրջության բնագավառներում համագործակցության վերաբերյալ» համաձայնագիրը,
Նպատակ ունենալով զարգացնել 1993 թվականի օգոստոսի 26-ին Երևանում ստորագրված «Հայաստանի Հանրապետության առողջապահության նախարարության և Չինաստանի Ժողովրդական Հանրապետության առողջապահության նախարարության միջև առողջապահության և բժշկագիտության ոլորտում համագործակցության մասին» համաձայնագրով նախատեսված համագործակցությունը,

Կարևորելով առողջապահության բնագավառում կրթական համագործակցության անհրաժեշտությունը,
Ընդունելով, որ այդպիսի համագործակցությունը կամրապնդի երկու պետությունների միջև երկկողմ հարաբերությունները, հաշվի առնելով երկու Կողմերի շահագրգռվածությունը` հետագայում զարգացնել փոխշահավետ և իրավահավասար համագործակցություն` երկարաժամկետ և կայուն հիմքերով,
Համաձայնեցին հետևյալի մասին.

Հոդված 1

Սույն Համաձայնագրի նպատակն է խթանել արևմտյան և չինական բժշկություններում օգտագործվող տեխնոլոգիաների ինտեգրված կիրառման ուսումնաբժշկական և գիտահետազոտական աշխատանքների իրականացումը: Այս նպատակով Կողմերը սույն Համաձայնագրի և իրենց երկրների օրենսդրությունների համաձայն Հայաստանում կհիմնեն արևմտյան և չինական բժշկություններում օգտագործվող տեխնոլոգիաների ինտեգրված կիրառման ուսումնաբժշկական, գիտահետազոտական տարածաշրջանային կենտրոն (այսուհետ` «Կենտրոն»):

Սույն Համաձայնագրի կողմերը Կենտրոնի կառավարմանը կմասնակցեն իրենց ներկայացուցիչների միջոցով:
                                       Հոդված 2
Սույն Համաձայնագրի շրջանակներում համագործակցությունը կարող է իրականացվել հետևյալ ձևերով.

ա.    համատեղ գիտահետազոտական խմբերի ստեղծում;
     բ. գիտահետազոտական աշխատանքների արդյունքների համատեղ     հրատարակում;
     գ. համատեղ սեմինարների, գիտաժողովների և աշխատանքային  հանդիպումների կազմակերպման միջոցով փորձագետների և գիտնականների որակավորման բարձրացում,
     դ. Կենտրոնի միջոցով բժշկական օգնության և սպասարկման իրականացում
Համագործակցությունը կարող է իրականացվել փոխհամաձայնեցված այլ ձևերով, որոնք կերաշխավորեն սույն Համաձայնագրի իրականացումը:

        Համագործակցության ձևերն ընտրելիս և սահմանելիս Կողմերն առաջնորդվում են երկու երկրներում միայն առողջապահության ոլորտում համագործակցության զարգացման շահերով:
Հոդված 3

Կողմերը պայմանավորվեցին, որ Համաձայնագրի հոդվածների իրականացման համար իրավասու մարմիններ են.

Հայաստանի Հանրապետությունում`

ա. Հայաստանի Հանրապետության առողջապահության նախարարությունը,

բ. Արևմտյան և չինական բժշկություններում օգտագործվող տեխնոլոգիաների ինտեգրված կիրառման ուսումնաբժշկական, գիտահետազոտական տարածաշրջանային կենտրոնի հիմնադրամը (այսուհետ` «Հիմնադրամ»)` որպես տեխնիկական աջակցություն իրականացնող կազմակերպություն:

Չինաստանի Ժողովրդական Հանրապետությունում`

ա. Չինաստանի Ժողովրդական Հանրապետության առողջապահության նախարարությունը,
բ. Չինաստանի Ժողովրդական Հանրապետության չինական ավանդական բժշկության պետական գործակալութունը:
Հոդված 4
Կողմերը պայմանավորվեցին, որ Կենտրոնի հիմնման նախապատրաստական, իրականացման և գործարկման աշխատանքները կիրականացնի Հիմնադրամը, որը գործում է Հայաստանի Հանրապետության օրենսդրությանը համապատասխան:

Հոդված 5
Կողմերը պայմանավորվեցին, որ Կենտրոնի հիմնման նպատակով Հայաստանի Հանրապետության կառավարությունն անհատույց օգտագործման իրավունքով կտրամադրի բժշկական օգնության և սպասարկման իրականացման, կրթական և երկիր ժամանած ուսանողների կացարանի գործառույթների իրականացումն ապահովող չափորոշիչներին համապատասխան շենքային տարածք` տեղակայված Երևան քաղաքում: 

Չինաստանի Ժողովրդական Հանրապետության կառավարությունը Կենտրոնի հիմնման նպատակով ֆինանսական միջոցներ կտրամադրի հիմնադրամին.
ա. Կենտրոնի բժշկական, կրթական և հյուրանոցային մասնաշենքերի վերանորոգմանը և կահավորմանը` ժամանակակից չափորոշիչներին համապատասխան բժշկական և կրթական գործառույթներ իրականացնելու համար,
բ. Անհրաժեշտ ուսումնական նյութերի տրամադրում` ուսուցումն իրականացնելու համար,

գ. Չինացի փորձագետների հաստիքացուցակի հաստատում, ինչը կերաշխավորի Կենտրոնի բնականոն աշխատանքը:

Կենտրոնի գործարկումից հետո երկկողմ համաձայնությամբ չինական կողմի ֆինանսական մասնակցությունն աստիճանաբար կնվազի, երբ Կենտրոնը կկարողանա ինքնուրույն կերպով երաշխավորել հիմնական ծախսերի համար անհրաժեշտ ֆինանսական միջոցների առկայությունը:

                                             Հոդված 6
Հայաստանի Հանրապետության կառավարությունը, ի դեմս Հայաստանի Հանրապետության առողջապահության նախարարության Հայաստանի Հանրապետության  օրենսդրության համաձայն Կենտրոնին կտրամադրի բժշկական գործունեություն իրականացնելու համար անհրաժեշտ արտոնագիր:

                                               Հոդված 7
Հայաստանի Հանրապետության կառավարությունը, ի դեմս Հայաստանի Հանրապետության առողջապահության նախարարության, Կենտրոնի կողմից օրենսդրությամբ նախատեսված լիցենզավորման ենթակա կրթական ծրագրեր իրականացնելու դեպքում Հայաստանի Հանրապետության օրենսդրությամբ սահմանված կարգով կտրամադրի արտոնագիր: Կողմերը  փոխադարձաբար կճանաչեն այդ կրթական ծրագրերի իրականացման արդյունքում ստացած համապատասխան վկայականները:

Հոդված 8

Կողմերը փոխադարձ համաձայնությամբ կարող են սույն Համաձայնագրում փոփոխություններ և լրացումներ կատարել, որոնք սահմանված են առանձին արձանագրություններում: 

Այս արձանագրությունները սույն Համաձայնագրի անբաժանելի մասը կկազմեն և ուժի մեջ կմտնեն սույն Համաձայնագրի ուժի մեջ մտնելու համար սահմանված կարգով:

Սույն Համաձայնագրի քննարկման և կիրառման ընթացքում ծագած վեճերը և տարաձայնությունները կլուծվեն խորհրդատվությունների և բանակցությունների միջոցով:
       Հոդված 9
Սույն Համաձայնագիրն ուժի մեջ կմտնի երկու երկրներում կիրառվող իրավական ընթացակարգերի ավարտի վերաբերյալ վերջին ծանուցումը ստանալու օրվանից:

Սույն Համաձայնագիրը կգործի անորոշ ժամկետով, մինչև Կողմերից որևէ մեկը գրավոր կերպով մյուս Կողմին տեղեկացնի Համաձայնագրով նախատեսված գործողությունների դադարեցման վերաբերյալ իր մտադրության մասին` դադարեցման օրվանից վեց ամիս առաջ: 
Սույն Համաձայնագրի դադարեցման դեպքում համագործակցության այն ծրագրերը, որոնք սկսվել են դրա գործողության ժամանակ և դեռևս չեն ավարտվել, ուժի մեջ կմնան մինչև ավարտը:

Կատարված է …………………….ում 20   թ.   …………ի    ……-ին երկու բնօրինակով, յուրաքանչյուրը հայերեն, չինարեն և անգլերեն լեզուներով, ընդ որում, բոլոր տեքստերն էլ հավասարազոր են: Սույն Համաձայնագրի մեկնաբանման ժամանակ տարաձայնություններ առաջանալու դեպքում նախապատվությունը կտրվի անգլերեն տեքստին:  
             ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ           ՉԻՆԱՍՏԱՆԻ   ԺՈՂՈՎՐԴԱԿԱՆ    


ԿԱՌԱՎԱՐՈՒԹՅԱՆ ԿՈՂՄԻՑ
     ՀԱՆՐԱՊԵՏՈՒԹՅԱՆ 


ԿԱՌԱՎԱՐՈՒԹՅԱՆ ԿՈՂՄԻՑ

_____________________________
______________________________

_____________________________
______________________________

                  (ամսաթիվ)
(ամսաթիվ)






